
Bakgrunn 
Kommunestyret vedtok i sak 160/2024 at det skulle setjast ned eit Ad-hoc utval med mandat til 
å kome med framlegg til soner der ferdselen blir regulert eller innskrenka, for å betre villreinens 
levekår på Vinje sin del av Hardangervidda. 
 
Utkast til rapport frå Ad-hoc utvalet vart handsama i plan og miljøutvalet 18.06.2026, sak 
72/2025. Det vart vedteke litt endringar i innhaldet i rapporten, og at rapporten skulle sendast 
på høyring slik at aktuelle partar fekk uttale seg til innhaldet.  
 
Rapporten til Ad-hoc utvalet vart sendt på høyring 30.06.2025, med frist for merknader 
10.08.2025. Det kom 20 innspel, desse er oppsummert i vedlegg 1.   
 
Arbeidsgruppa hadde møte 11. november 2025 og gjekk gjennom innspel som kom i 
høyringsperioden. Det er gjort nokre justeringar i dokumentet.  
 
Vurdering 
Rapporten listar opp ei rekkje tiltak som kan setjast i verk for å betre situasjonen for villreinen. 
Nokre av tiltaka er allereie under arbeid, det gjeld dei som ligg inne i kommuneplanens arealdel 
og dei fylgjer den prosessen. Dei andre tiltaka krev eigne separate prosessar. Dersom 
kommunestyret godkjenner rapporten rår kommunedirektøren til at Ad-hoc gruppa kan halde 
fram med sitt arbeid. Det har vore diskutera kva som er den beste måten å føre arbeidet vidare 
på etter eit politisk vedtak. Ad-hoc utvalet har fungera bra, og gruppa ser det som utfordrande 
å skulle føre eventuelle tiltak vidare på eigenhand. Det er difor eit ynskje om at utvalet held 

fram til dei tiltaka som er mogeleg å gjennomføre faktisk er gjennomførde. Det vil vere mogeleg 
å redusere talet på medlemmar ned til 5. 
 
I samband med alt arbeidet kommunen gjer i høve tiltak for å betre situasjonen for villrein, er 
det stilt spørsmål i ulike fora om korleis desse tiltaka skal fylgjast opp. For eksempel 
ferdselsforbodssone og telteforbodssone i kommuneplanens arealdel (KPA). Førebyggjande 
arbeid med informasjon ut til aktuelle målgrupper er sentralt. I tillegg til informasjonsarbeid, 
har administrasjonen hatt eit møte med Statens naturoppsyn (SNO) og miljødirektoratet for å 
diskutere fleire alternativ til oppfylging. SNO arbeider etter naturoppsynsloven og fører kontroll 
i tråd med lovverket som er lista opp i §2 om «oppsynets oppgaver». I denne lista finn me 
Friluftsloven. Det er tidlegare diskutert trongen for ei eigen lokal forskrift om friluftsferdsel i 
Vinje kommune. I ei slik forskrift vil ein kunne legge føringar for ferdsel i heile kommunen og 
ein vil også kunne legge føringar for konkrete typer ferdsel, som for eksempel kiting og 
hundekøyring – som ein ser er populære aktivitetar i vekst. Dersom kommunen lagar ei lokal 
forskrift for å regulere ulike typar ferdsel, vil dette automatisk falle inn under SNO sitt mynde 
og dei vil føre tilsyn med det som er bestemt i forskrifta. 
 
Ei forskrift vil kunne ta for seg mange av tiltaka som er føreslege i både kommuneplanens 
arealdel, ad-hoc rapporten, felles sti- og løypeplan for Hardangervidda og tiltaksplanane. 
Kommunedirektøren rår difor til at administrasjonen vert gjeve mandat til å setje i gang med 
arbeid med ei lokal forskrift for friluftsferdsel i Vinje kommune. Utarbeiding av forskrifta vil gå 
gjennom ein eigen prosess med utgreiing og medverking.  
 
Kommunedirektøren sitt framlegg til vedtak 
Framlegg til soner der ferdsel blir regulert eller innskrenka, for å betre villreinens levekår på 
Vinje sin del av Hardangervidda blir vedteke. Ad-hoc utvalet jobbar vidare med tiltaka. 
 
Administrasjon set i gang arbeid med ei lokal forskrift.  
 
 
 
 


